
Euskararen Kontseilu Sektoriala
- Ohiko Bilkura -

Data eta lekua:

2022ko apirilaren 6an
Udaletxeko Udalbatza Aretoan

Hasiera eta amaiera ordua: 18:00-20:00

BERTARATUAK:

Talde politikoak:

LEHENDAKARIA: Jon Insausti EUSKARAKO ZINEGOTZI ORDEZKARIA
EAJ
EHBILDU
PSE
ELKARREKIN DONOSTIA

Elkarteak, Hiritarrak eta Gizarte-ospe bereziko pertsona edo kolektiboak:

BAGERA ELKARTEA
BERRITZEGUNEA 
SHOPSS
GIPUZKOAKO OSTALARITZA ELKARTEA
AEK
IRUTXULOKO HITZA
KUTXABANK
LABORAL KUTXA
BATZEN
BIZARRAIN

Euskara Zerbitzuaren   langileak:  

IDAZKARIAK: Edurne Otamendi (Euskara Zerbitzuaren burua) eta Alex Aisa (Euskara Zerbitzuaren
Hiriko Hizkuntza Normalizaziorako atalburua)

EZ DIRA BERTARATU:

PP (ezin etorria adierazi du)
REALA (ezin etorria adierazi du)
URTXINTXA (ezin etorria adierazi du)
EHU

1.  2021eko ekainaren 15eko eta 2021eko azaroaren 16ko bileren aktak
onartzea

Bi bileren aktak aho batez onartu dira. 

Lehendakariak azaldu du merkataritza eta ostalaritza alorrekin lotutako gaiak direla nagusiki bilera
honetan azalduko direnak, Euskara Zerbitzuak esparru honi ematen dion garrantziaren erakusle.

2.  Merkataritza  eta  ostalaritza  establezimenduen  hizkuntza  paisaiari
buruzko datu bilketaren emaitzak

Bilera deiarekin batera bidalitako txostenaren aurkezpen laburra egin du du Euskara Zerbitzuaren
buruak.

Horren ostean, bukaerara itxaron gabe, galderen txanda zabaldu da.

EHBilduko ordezkari Zigor Etxeburuak hartu du hitza: Euskara Zerbitzua zoriondu du horrelako
azterketak funtsezkoak direlako plangintza egokiak gauzatzen joateko. Argazkia zein den jakin eta
erabakiak hartzerakoan intuizio hutsez ez jokatzeko. Bere taldeak Euskararen Plan Orokorrari egin
zion ekarpenetako bat dela gaineratu du.

Merkataritzako lan mahaia deitzeko asmorik ba ote dagoen galdetu du eta baiezkoa erantzun zaio,
epe laburrean deituko dela.

Azterketa  honetako  datuak  Merkataritzan  eta  Ostalaritzan  ere  euskaraz identifikagarria  duten
dendekin erkatzea interesgarria litzatekeela adierazi du eraginkortasunari begira.

Kezka ere azaldu du euskara eta gaztelania ez diren beste hizkuntza batzuk euskarari aurre hartu
diotelako zenbait euskarri motetan.

Azkenik azpimarratu du azterketagai izan diren elementuen artean, tauletako azken zutabean
agertzen diren “Denda kanpoko erakusmahaietako euskarriak”, gainerakoak ez bezala, Udalaren
eskumenekoak direla jabari publikoa okupatzen duten euskarriak direlako. Gainerakoek, eremu
pribatukoak  izaki,  esku-hartze  zailagoa  izan  dezakete  baina  jabari  publikoa  okupatzen  duten
unetik establezimenduek bete behar batzuk dauzkatela esan du. Araudia da eta horren jarraipena
egitea Udalari dagokiola gaineratu du.

Azken aipamenari dagokionez, hala dela erantzun dio Euskara Zerbitzuaren buruak.

Ondoren,  Miren  Azkaratek,  EAJko  ordezkariak  hartu  du  hitza:  horrelako  neurketak  egitea
garrantzitsua iruditzen zaiola esan du, besteak beste, ibilbidea ikusteko aukera ematen digulako.
Hala ere, datuak ez direla pozik egotekoak adierazi du. Bere sentsazioa da, gainera, gero eta izen
gehiago jartzen zaizkiela establezimenduei ingelesez. Hori, hala ere, aurrerago marken hizkuntzen
azterketa egiten denean egiaztatu beharrekoa dela gaineratu du.

Azkenik,  Batzeneko  ordezkariak,  Dani  Goñik,  hartu  du hitza:  datuak  edukitzea  oso  ona dela
adierazi  du baina aldi  berean bere irudipena dela duela 30 urte establezimenduei  euskarazko
izenak edo euskal toponimoak jartzen zitzaizkien bitartean, orain gaztelaniazko edota ingelesezko
izenak jartzen zaizkiela.

Ondoren  gogora  ekarri  du  Euskararen  Kontseilu  Sektorialaren  azken  bileran  adierazi  zuela
Kursaalen egiten den Donostia  Gastronomika  kongresuaren hizkuntza  paisaian  oso nabarmen
gaztelania dela nagusi, baita publizitate esloganak ere. Erakunde publiko guztiek babesten duten
ekintza izanik, honek ez lukeela horrela izan behar salatu du.

Hala dela erantzun zaio Euskara Zerbitzuaren aldetik.

3.  Merkataritza eta ostalaritza establezimenduetara 2021ean egindako bisiten
berri ematea

Alex  Aisak,  Euskara  Zerbitzuaren  Hiriko  Hizkuntza  Normalizazioaren  atalburuak,  Donostiako
Erdialdeko 600 establezimenduei egindako bisitetatik ateratako datuekin osatu den txostenaren
berri eman du (aldez aurretik parte hartzaileei bidalia zegoen).

Kasu honetan ere, aurkezpena bukatu eta gero, galdera eta proposamenen txanda ireki da.

Ostalaritza  elkarteko  Eneritz  Olaizolak  esan  du  elkartean  egiten  dituzten  lan  eskaintzetan
establezimenduek langileak euskaldunak izatea lehenesten dutela baina askotan ez dela langile
euskaldunik  izaten  zerrendetan.  Bazkide  diren  establezimenduen  artean  sustatzen  dute
jendaurrean langile euskaldunak jar ditzaten. 

Ostalariek  jasotzen  duten  informazio  kopuruaz  ere  aritu  da.  Bereziki  azken  bi  urte  hauetan
ostalariek jaso eta kudeatu behar izan duten informazio kopurua oso handia izan da eta horrek
asko zaildu du beraiekiko komunikazioa. Alde horretatik, bisitak egitea onuragarria dela adierazi
du

Shopss-eko  Iker  Estebanezek  ere  gauza  bera  aipatu  du,  alegia,  gero  eta  zailagoa  dela
merkatariengana iristea. Informazio asko jasotzen dute eta horrek askotan gauzak zaildu egiten
ditu.

Eneritz Olaizolak gaineratu du orain, ticketbai abian jartzeak ere ez duela hori erraztuko.

Berritzeguneko Josune Otxotorenak esan du Lanbide Heziketan merkataritzaren eta ostalaritzaren
alorreko moduluak egiten dituzten ikasleak euskaraz trebatzeko ahalegin nabarmen bat egiten
dela. Nahiz eta modulu hauetako asko A eredukoak izan.

Miren Azkaratek establezimenduetan egindako bisiten datuek harridura sorrarazi diotela esan du.
Izan ere, kopuru handi batek ez baitu hizkuntza paisaia euskalduntzeko dirulaguntzarik jasotzeko
edo  euskarazko  ordutegirik  eskuratzeko  inolako  interesik  agertzen.  Langile  euskaldunak  nahi
izatea eta, aldi berean, hizkuntza paisaia euskalduntzeko interesik ez izatea harrigarria iruditzen
zaiola dio.

Eneritz Olaizolak aipatu du edozein egitasmotan sartzeak lana ekar dezakeela uste dutela eta
horrek atzera botatzen dituela.

4. Marka bateratuari buruzko informazioa

Euskarako eta Kulturako zinegotzi ordezkari Jon Insaustik Eusko Jaurlaritzak Euskal Herri osorako
sortzeko  asmoa  duen  marka  bateratuaren  berri  eman  du.  Abiapuntua  HAKOBAn  (Herri
Administrazioen  Koordinazio  Batzordea)  dagoela  esan  du  eta  helburua  dela  bezeroak  marka
horrekin identifikatua dagoen establezimendu edo lekuan euskaraz aritzeko aukera izango duela
jakitea.  Aipatu  markarekin udazkenean Donostian proba pilotu bat  jarriko da abian.  Gai honi
buruzko informazioa idatziz ere helarazi zaie.

5. 2022ko Euskaraldia – 3. edizioa. Planteamendu orokorra.

2022an  euskaraldiaren  3.  edizioa  egingo  da  azaroaren  18tik  abenduaren  2ra.  Honen  inguruko
informazioa aurkeztu du Euskara Zerbitzuaren buruak. Informazio hori biltzen duen txostena ere
bidali zaie aldez aurretik kide guztiei.

5. Norberak lekarkeena

Euskarako eta Kulturako zinegotziak gogora ekarri du Korrika Donostian bukatuko dela apirilaren
10ean. Donostia osoan zehar festa gune ugari izango dela esan du eta Udalak ere erosi duela bere
kilometroa.  Goizeko  9:05ean  hartuko  dute  lekukoa  Bulebarrean.  Denak  gonbidatu  ditu  parte
hartzera.

Elkarrekin  Donostiako  ordezkariak,  Sabin  Zubirik,  ondoko  gogoeta  egin  du:  badakiela  ez  dela
Udalaren  eskumeneko gaia,  baina  garrantzitsua  iruditzen  zaiola  mahaigaineratzea  “Belarriprest”
rolaz hainbeste hitz egiten den garai hauetan gaitasun hartzaileak ofizializatzea oso interesgarria
ikusiko  lukeela.  Ulerrizketak  eta  elkarrizketa  elebidunak  euskararen  erabilera  sustatzeko  oso
baliagarriak  izan  daitezkeela  uste  du  baina  horretarako  gaitasun  hartzaileen  ofizializazioa
ezinbestekotzat jo du.

Azkenik  Batzeneko  ordezkariak  eskumenei  buruz  egin  du  hausnarketa.  Donostiarren  hizkuntza
eskubideak  urratzen  direnean  berauek  defendatzea  noren  eskumena  den  galdetu  du.  Eta
Osakidetzan gertatzen diren kasuak jarri ditu adibidetzat. Ezin al dio erakunde batek besteari eskatu
mediku euskaldunak beti euskaldunentzat bermatuak egotea? Esate baterako, pediatra gutxi baldin
badaude, izan daitezela hauek euskaldunentzat.

Besterik ezean, bukatutzat eman du bilera lehendakariak 20:00etan.

